ჯანმრთელობის მსოფლიო ორგანიზაციის გენერალური დირექტორის ოფისის მიერ მომზადებული ანგარიში ეპილეფიის თაობაზე უაღრესად მნიშვნელოვანია ამ დაავადების, როგორც საზოგადოებრივი ჯანმრთელობის უდიდესი გამოწვევის ადეკვატურად შეფასებისთვის. 
საქართველო ახორციელებს მიზნობრივ პროგრამებს ეპილეფსიის დიაგნოსტირებისა და მართვისთვის. ეპილეფსიის სამკურნალო მედიკამენტები უფასოა სოციალურად დაუცველი ჯგუფებისთვის. მაღალკვალიფიციურ სპეციალისტებს აქვთ შესაბამისი კომპეტენცია, რათა უზრუნველყონ სათანადო მკურნალობა. მიუხედავად ამისა, უნდა ვაღიაროთ, რომ უფრო მეტი სამუშაოა გასატარებელი პირველადი ჯანდაცვის სერვისების მიმწოდებლებთან, ეპილეფსიის შემთხვევების ამოცნობის, რეფერალის და ადეკვატურად მართვის მიზნით. ქვეყანა აქტიურად ახორციელებს მთელ რიგ პრევენციულ პროგრამებს, როგორიცაა პერინატალური სერვისების ხარისხის გაუმჯობესება, ტრამვების თავიდან აცილება, იმუნიზაცია, ჭარბი წონის, არტერიული წნევისა და დიაბეტის მართვა. თუმცა არც საზოგადოება და არც ჯანდაცვის პროფესიონალები სათანადოდ არ აფასებენ თუ რაოდენ მნიშვნელოვანია ეს ღონისძიებები ეპილეფსიის პრევენციის კუთხით. 
ცალსახაა, ეპილეფსიის თაობაზე ფართო საზოგადოებრივი საინფორმაციო კამპანიის აუცილებლობა. ასევე, ძალიან მნიშვნელოვანია პირველადი ჯანდაცვის სერვისების მიმწოდებლების უფრო მეტი ჩართულობა, რათა მოხდეს საჭირო შემთხვევაში  დროული რეფერალი სპეციალისტებთან და შემთხვევის სწორად მართვა. 
ეპილეფსიის თაობაზე სრულყოფილი მონაცემების წარმოება აუცილებელია და ამ მიზნით, სამინისტრო ნერგავს ელექტრონული სამედიცინო ჩანაწერების სისტემა, რაც სამედიცინო მომსახურების მიმწოდებლებს გაუზრდის ეპილეფსიასთან დაკავშირებულ მონაცემებზე წვდომას. მივესალმებით საერთაშორისო თანამშრომლობის კიდევ უფრო გამყარებას, რათა ქართველ სპეციალისტებს მიეცეთ საერთაშორისო გამოცდილების გაზიარების საშუალება, რაც ხელს შეუწყობს ეპილეფსიის მართვის ხარისხის გაუმჯობესებას.

